
Lakshmiproktam Pradoshakale Shivopasanopadesham

లక్ష్మీప్రోక్తం   ప్రదోషకాలే  శివోపాసనోపదేశమ్

- లక్ష్మీవిష్ణుసంవాదే  -

శ్రీలక్ష్మీరువాచ  -

సాయఙ్కాలే మహాదేవః పూజనీయోఽఖిలైరపి  ॥ ౩౨౭॥
కురు భస్మోద్ధూలనాది  సర్వపాపవినాశకమ్ ।
బిల్వపత్రాది  సమ్పాద్య యజ దేవోత్తమం శివమ్ ॥ ౩౨౮॥
ప్రణామాని (?)కురు ప్రీత్యా  శరణం వ్రజ  శఙ్కరమ్ ।
సర్వేష్వపి ప్రదోషేషు  పూజనీయః సదా శివః ॥ ౩౨౯॥
ఇదానీం సప్తమీయోగో విశేషేణాద్య వర్తతే ।
యః సప్తమీప్రదోషేషు  శఙ్కరం పూజయిష్యతి ॥ ౩౩౦॥
న తస్య నరకావాసో దారిద్ర్యం  చ న సర్వథా ।
ప్రదోషకాలే  భగవాన్ మహాదేవః సురాధిపః ॥ ౩౩౧॥
కరోతి తాణ్డవం  దేవీముపవేశ్య శుభాసనే ।
తాణ్డవాభిరతం  దేవం గ్రహనక్షత్రమౌలినమ్   ॥ ౩౩౨॥
హృది ధ్యాత్వా మహాదేవం పూజయస్వ(?)సురోత్తమ ।
అభిషిచ్య మహాదేవం లిఙ్గరూపిణమవ్యయమ్  ॥ ౩౩౩॥
క్షీరేణాజ్యేన శుద్ధైశ్చ  జలైర్నీహారసన్నిభైః   ।
గృహీత్వా చన్దనం  రమ్యం శివలిఙ్గం  సమర్చయ ॥ ౩౩౪॥
ఏతైర్నవైర్బిల్వపత్రైరభ్యర్చయ    మహేశ్వరమ్ ।
ధూపదీపాదికం దత్వా నైవేద్యం  చ సమర్పయ ॥ ౩౩౫॥
ప్రణామాని  (?)కురు ప్రీత్యా  శైవం  పఞ్చాక్షరం జప ।
కురు నృత్యం మహాదేవప్రీత్యర్థం   కరతాడనైః  ॥ ౩౩౬॥
ప్రీణయస్వ  మహాదేవం శరణంయాహి శఙ్కరమ్ ।
శివపూజార్థమాలస్యం  యః కరిష్యతి మూఢధీః ॥ ౩౩౭॥

స విహాయ క్షీరమన్నం విషం పిబతి సర్వథా ।
యది త్యక్ష్యసి సాయాహ్నే మహాదేవస్య పూజనమ్ ॥ ౩౩౮॥
తదా త్వయా మయాప్యద్య దుఃఖం ప్రాప్యం  న సంశయః ।
పత్రైర్జలైర్వా    మన్త్రైర్వా  పూజితః పరమేశ్వరః ॥ ౩౩౯॥
తుష్టో భవతి గౌరీశస్తమేవార్చయ శఙ్కరమ్ ।
ధుత్తూరకుసుమేనాపి  పూజితః శఙ్కరః స్వయమ్ ॥ ౩౪౦॥
దదాతి పరమం స్థానం  యోగినామపి దుర్లభమ్  ।
తస్మాదుత్థాయ  యత్నేన పూజయస్వ సదాశివమ్ ॥ ౩౪౧॥
సమ్పూజ్య సాయం విశ్వేశం నిష్పాపో భవ సత్వరమ్ ।
సాయఙ్కాలే మహాదేవంయో నార్చయతి శఙ్కరమ్ ॥ ౩౪౨॥
స ఏవ సర్వపాపానామాశ్రయో  భవతి ధ్రువమ్  ।
సాయం త్యక్త్వా శఙ్కరస్య దేవదేవస్య పూజనమ్ ॥ ౩౪౩॥
యస్తిష్ఠత్యాపదమ్భోధిమగ్నోఽసౌ  నాత్ర సంశయః ।
ఐశ్వర్యం తు మయాప్రాప్తం  శఙ్కరస్యైవ  పూజయా ॥ ౩౪౪॥
తాదృశేన కథం త్యాజ్యం త్వయా శఙ్కరపూజనమ్ ।
యస్మాదైశ్వర్యకామేన  మోక్షకామేన చానధ ॥ ౩౪౫॥
కర్తవ్యమనియత్నేన శఙ్కరస్యైవ  పూజనమ్ ।
మహాపాతకయుక్తో వా యుక్తో వా సర్వపాతకైః  ॥ ౩౪౬॥
ముచ్యతే పాతకైః  సర్వైః  ప్రదోషే  శివపూజయా ।
హితమేవ మయోక్తం తే నాహితం వచ్మి సర్వథా ॥ ౩౪౭॥
॥ ఇతి శివరహస్యాన్తర్గతే  కాలభైరవస్తుతిః  సమ్పూర్ణా ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧౧ । ౩౨౭.౨-౩౪౭॥
- .. shrIshivarahasyam . ugrAkhyaH saptamAMshaH . adhyAyaH 11 . 327.2-347..

Notes:

Lakṣmī లక్ష్మీ advises Viṣṇu విష్ణు about worshiping Śiva శివ during the evening-dusk

especially Pradoṣakāla ప్రదోషకాల .

